
АННОТАЦИЯ
Ушбу мақолада жиноят процессининг муҳим элементи бўлган тергов ҳаракатларини 

амалга оширишда инсон ҳуқуқ ва эркинликларини таъминлашнинг ҳуқуқий жиҳатлари, бу 
масалага оид илмий ёндашувлар ўрганилган. Хусусан, тергов ҳаракатлари иштирокчиларининг 
ҳуқуқларини чеклаш бўйича процессуал тартиб, шахсий дахлсизлик ҳуқуқини чеклашда 
риоя қилиниши лозим бўлган қоидалар таҳлил қилинган. Мақолада жиноят процессида 
инсон ҳуқуқ ва эркинликларини таъминлаш, инсон ҳуқуқларини чеклашнинг чегарасини 
белгилаш, тергов ҳаракатлари иштирокчиларининг ҳуқуқларини, шу жумладан шахснинг 
дахлсизлик ҳуқуқини чеклашда риоя қилиниши талаб қилинадиган шартларни белгилаш 
юзасидан хулосалар қилинган.

Калит сўзлар: инсон ҳуқуқлари, жиноят процесси, жиноят процессуал қонунчилиги, 
тергов ҳаракатлари, инсон ҳуқуқларини чеклаш, шахсий дахлсизлик.

ОБЕСПЕЧЕНИЕ ПРАВ И СВОБОД ЧЕЛОВЕКА ПРИ ОСУЩЕСТВЛЕНИИ 
СЛЕДСТВЕННЫХ ДЕЙСТВИЙ

АННОТАЦИЯ
В статье исследуются правовые основы обеспечения прав и свобод человека при 

производстве следственных действий, которые являются важным элементом уголовного 
процесса, а также научные подходы по этому вопросу. В частности, анализируется 
процессуальный порядок ограничения прав участников следственных действий, правила, 
которые необходимо соблюдать при ограничении права на неприкосновенность частной 
жизни. В заключении дается выводы, касательно защиты прав и свобод человека в уголовном 
судопроизводстве, установлении пределов ограничения прав человека, условий, которые 
необходимо соблюдать при ограничении прав участников расследования, в том числе права 
на неприкосновенность частной жизни.

Ключевые слова: права человека, уголовный процесс, уголовно-процессуальное 
законодательство, следственные действия, ограничение прав человека, личная 
неприкосновенность.

ENSURING HUMAN RIGHTS AND FREEDOMS DURING INVESTIGATIVE ACTIONS

ANNOTATION
The article examines the legal basis of ensuring human rights and freedoms during investigative 

actions, which are an important element of the criminal process, as well as scientific approaches 
on this issue. In particular, it analyzes the procedural order of limiting the rights of participants 
in investigative actions, the rules that must be observed when limiting the right to privacy. The 
conclusion is drawn about the protection of human rights and freedoms in criminal proceedings, the 
establishment of limits for the limitation of human rights, the establishment of conditions that must 
be observed when limiting the rights of the participants in the investigation, including the right to 
privacy. 

Keywords: human rights, criminal procedure, criminal procedure legislation, investigative 
actions, limitation of human rights, personal integrity.
                                                                                                                                                                        

Жамият тараққиётининг замонавий босқичида инсон ҳуқуқларини амалга ошириш ва 
ҳимоя қилишни таъминлаш давлат сиёсатининг устувор йўналиши ҳисобланади. Кундалик 
ҳаётда турли ташкилот ва муассасалар мансабдор шахслари томонидан ноқонуний 
ҳаракатларни амалга ошириш фактлари фуқароларнинг қонунда мустаҳкамланган 
ҳуқуқларини амалга оширишига тўсқинлик қилади. Ноқонуний ишдан бўшатишлар, 
малакали тиббий хизматни кўрсатмаслик, ижтимоий имтиёзларни олишдаги камситишлар 
нафақат алоҳида шахсларнинг ҳуқуқларини чеклайди, балки авваламбор умум эътироф 
этилган принциплар, Ўзбекистон Республикаси Конституцияси ва миллий қонунчилиги билан 
белгиланган ҳуқуқий муносабатларга дахл қилади.

1993 йилги Вена декларацияси ва Ҳаракатлар дастурининг 1-қисми, 1-бандига кўра, 
“Инсон ҳуқуқлари бўйича Бутунжаҳон конференцияси Бирлашган Миллатлар Ташкилоти 
Низоми, инсон ҳуқуқларига тааллуқли бошқа шартномалар ва халқаро ҳуқуқ нормаларига 
мувофиқ барча инсон ҳуқуқлари ва асосий эркинликларини ҳурмат қилиш, уларга риоя 
қилиш ва ҳимоя қилишни қўллаб-қувватлаш бўйича ўзларининг мажбуриятларини бажариш 
барча давлатларнинг муқаддас бурчи эканлигини тасдиқлайди. Инсон ҳуқуқлари ва асосий 
эркинликлари ҳар бир инсонда туғилиши билан мавжуд бўлган ҳуқуқлар ҳисобланади, уларни 
ҳимоя қилиш ва қўллаб-қувватлаш ҳукуматларнинг бирламчи мажбуриятлари ҳисобланади” 
[1].

Фуқаролик жамиятининг асосий қадриятлари инсон ва унинг ҳуқуқлари ҳисобланса, 
уларни амалга оширишнинг сиёсий воситаси давлат ҳисобланади. Давлат фақатгина 
мазкур вазифани бажара олган тақдирдагина ҳуқуқий давлат мақомига эга бўлади. Шахс 
ҳуқуқий мақомининг асослари халқаро ҳуқуқнинг умум эътироф этилган принциплари ва 
нормаларига асосланадиган миллий қонунчилик қоидалари билан белгиланади.

1948 йилдаёқ Инсон ҳуқуқлари умумжаҳон декларациясининг 3-моддасида “ҳар бир 
инсон яшаш, эркин бўлиш ва шахсий дахлсизлик ҳуқуқларига эгадир” [2, Б.32] деган қоида 
белгиланган эди. Ушбу муҳим қоида кейинчалик 1966 йилда Фуқаровий ва сиёсий ҳуқуқлар 
тўғрисидаги халқаро пактнинг 9-моддаси [2, Б.40] билан янада мустаҳкамланган.

Яшаш, эркин бўлиш ва шахсий дахлсизлик ҳуқуқлари ҳар бир инсонга туғилиши билан 
тегишли бўлади. Жиноят содир этишда айбдор бўлган шахс бошқа шахсларнинг дахлсиз 
ҳисобланган ҳуқуқларини бузувчи ёки чекловчи ўзининг ҳаракатлари моҳиятини тушунади. 
Бундай ҳолатларда давлат биринчи навбатда бошқа шахсларнинг жиноий ҳаракатларидан жабр 
кўрган ўз фуқароларининг ҳуқуқлари ва қонуний манфаатларини ҳимоя қилишга мажбурдир. 
Инсон ҳуқуқлари умумжаҳон декларациясининг 8-моддасида қайд этилганидек, “ҳар бир инсон 
унга конституция ёки қонун орқали берилган асосий ҳуқуқлари бузилган ҳолларда нуфузли 
миллий судлар томонидан бу ҳуқуқларнинг самарали тикланиши ҳуқуқига эга” [2, Б.32].

Бузилган ҳуқуқларни тиклаш жиноий судлов жараёнининг биринчи даражадаги 
вазифаси бўлиши лозим. “Ҳозирги вақтда умум эътироф этилишича, жиноий одил судлов 
жараёни нафақат айбланувчилар/ҳуқуқбузарларга нисбатан, балки жиноят жабрдийдаларига 
нисбатан ҳам адолатли бўлиши шарт” [3].

1985 йилги Жиноят ва ҳокимият суиистеъмолчилиги жабрдийдалари учун одил 
судловнинг асосий принциплари тўғрисидаги декларациянинг 4-моддаси қоидаларига 
мувофиқ, айбдор шахсларнинг ҳуқуққа зид ҳаракатларидан жабр чеккан шахслар миллий 
қонунчиликка мувофиқ одил судлов механизмларига мурожаат қилиш ва ўзларига етказилган 
зарар учун тезлик билан компенсация олиш ҳуқуқига эгадир[3].

Ушбу Декларация қоидаларида ҳақли равишда шундай ҳолатга эътибор қаратилганки, 
унга кўра, ҳуқуқларнинг тикланиши дастлабки тергов органларининг процессул хулосаларидан 
қатъи назар амалга оширилиши шарт: “... у ёки бу шахс қўлга олинган, судга топширилган 
ёки ҳукм қилинган бўлишидан қатъи назар “қурбон” деб ҳисобланиши мумкин” [3]. 

Шунга билан бирга, Жиноятчилик масалалари бўйича халқаро шарҳга кўра, дунё бўйлаб 
жиноят жабрдийдаларининг ярмидан кўпи ҳуқуқни муҳофаза қилувчи органларнинг уларнинг 
шикоятларига нисбатан муносабатларидан қониқмаган. Кўпгина ҳолларда жабрланувчилар 
жиноят одил судлов тизими томонидан уларга нисбатан бўлган муносабатдан жиддий 
жароҳатланишган, бу эса иккиламчи виктимизация деб аталувчи ҳолатга олиб келган [3].

Ўзбекистон Республикаси Конституциясига мувофиқ, инсон, унинг ҳаёти, эркинлиги, 
шаъни, қадр-қиммати ва бошқа дахлсиз ҳуқуқлари олий қадрият ҳисобланади, давлат ўзининг 
ваколатли органлари ва мансабдор шахслари тимсолида фуқароларнинг Конституция ва 
қонунларда мустаҳкамланган ҳуқуқлари ва эркинликларини таъминлайди [4].

Конституцияда мустаҳкамланган инсон ва фуқаронинг ҳуқуқ ва эркинликларининг 
устуворлиги давлат ҳокимиятининг барча соҳалари, шу жумладан тергов органлари учун 
ҳам мажбурий ҳисобланади. Демак, Ўзбекистон Республикаси Конституциясининг иккинчи 
бўлимида (24-27, 43-44-моддалар) тергов ҳаракатлари доирасида жорий қилинадиган асосий 
тамойиллар мустаҳкамланган.

Қайд этиш лозимки, Ўзбекистон Республикаси Конституциясида инсон эга бўладиган 
барча ҳуқуқ ва эркинликлар ҳам кўзда тутилмаган, балки унда фақат асосий ёки 
фундаментал ҳуқуқ ва эркинликлар ўз аксини топган. Бундай ҳолат деярли барча демократик 
конституциялар учун хос хусусият бўлиб, инсон ҳуқуқ ва эркинликларининг нисбатан тўлиқ 
рўйхати келтирилган ҳолатларда ҳам уларнинг тугал эмаслиги қайд этиб қўйилади, яъни 
инсон ёки фуқаро бошқа ҳуқуқ ва эркинликларга ҳам эга эканлиги белгиланади.

Конституцияда белгиланган асосий ҳуқуқлар инсон ва фуқаронинг бошқа умум 
эътироф этилган ҳуқуқ ва эркинликларининг аҳамиятини камайтирадиган тарзда 
шарҳланмаслиги лозим. Бундай “ноконституциявий” даражадаги ҳуқуқ ва эркинликлар 
миллий ҳуқуқ тизимининг барча соҳалари, шу жумладан жиноят-процессуал ҳуқуқи билан 
мустаҳкамланади.

Жиноят-процессуал ҳуқуқи нисбатан хавфли бўлган ижтимоий ҳодиса – жиноят 
билан курашишни мақсад қилади. Жиноят таъқибини амалга оширувчи органларга бундай 
муҳим ижтимоий вазифани юклаган ҳолда, давлат уларга шахсий қизиқишлар соҳасига 
аралашишга рухсат беради. Шу билан бирга, бундай аралашишнинг чегараларини ҳамда 
шахснинг ҳуқуқ ва эркинликларини асоссиз равишда чеклашдан кафолатларни белгилайди. 
Дастлабки терговни олиб боришда шахснинг ҳуқуқларини ҳимоя қилиш бўйича нормалар 
амалга оширилар экан, икки турдаги манфаатлар бир бири билан ўзаро тўқнашади: жамият 
манфаатлари ва шахсий манфаатлар. Шу муносабат билан, жамият манфаатлари билан 
шахсий манфаатлар ўртасида энг мақбул мутаносибликни белгилашга эҳтиёж юзага келади.

Конституция шахс ҳуқуқий мақомининг ўзаги бўлмиш энг муҳим ҳолатларни, жиноят 
таъқибининг асосларини мустаҳкамлайди. Шундай келиб чиққан ҳолда, жиноят-процессуал 
қонунчилиги нормаларини ишлаб чиқишда конституциявий қоидаларнинг мазмун ва 
моҳиятини англаш ва уларни жиноят-процессуал соҳавий қонунчилик тилига ўгириш талаб 
қилинади.

Жиноят процессида инсон ҳуқуқ ва эркинликларини таъминлаш деганда жиноий 
судлов иштирокчиларининг процессуал ҳуқуқ ва мажбуриятларини амалга ошириш учун 
муносиб шароитларни яратишга йўналтирилган терговчи, суриштирувчи, прокурор, суднинг 
фаолияти тушунилади. 

Россиялик олим В.Лебедевнинг ҳақли эътироф этишича, ҳуқуқий давлатнинг энг 
муҳим кўрсаткичларидан бири эркинлик ва шахсий дахлсизликнинг ҳимояланганлик 
даражаси ҳисобланади, бу эса давлат сиёсатида асосий йўналишларни белгилашга имкон 
беради [5, Б.5]. Инсон ҳуқуқ ва эркинликларининг нисбатан сезиларли даражада чекланиши 
жиноят таъқиби соҳасида яққол кўзга ташланади. Мазкур соҳада эса ҳуқуқий таъминлаш 

нуқтаи назаридан нисбатан мураккаби тергов ҳаракатлари ҳисобланади. Б.Гавриловнинг 
фикрича, жиноят процессида ҳуқуқий таъминотнинг зарурий шарти шахснинг ҳуқуқ ва 
эркинликларини таъминлаш механизмининг амал қилишидир. Ушбу механизм ўз ичига 
амалдаги қонунчиликка асосланган ҳуқуқий таъминотнинг энг мақбул мувозанатини 
таъминловчи тавсиялар ва чораларни, шунингдек жиноятларни очиш ва тергов қилишга оид 
фаолият доирасидаги чекловларни қамраб олади [6, Б.24]. 

Шахснинг дахлсизлик ҳуқуқини чеклашда, В.Демирчяннинг фикрига кўра, “қуйидаги 
қоидаларга риоя қилиш лозим: 1) шахснинг қадр-қимматини ҳурмат қилиш: ҳақорат қилиш, 
таҳқирлаш, таҳдид қилиш ва бошқа ноқонуний ҳаракатларни амалга ошириш тақиқланади; 
2) жиноий судлов иштирокчиларининг ҳаёти ва соғлиғи хавфсизлигини таъминлаш: 
зўрлик ишлатиш, қийноқлар, ғайриинсоний муомала, ҳаёти ва соғлиғи учун хавф яратиш 
тақиқланади” [7, Б.14].

Жиноий судлов жараёнларида процессда иштирок этувчи шахсларнинг ҳуқуқларини 
ҳуқуқий жиҳатдан чеклаш қўлланилади. Гумонланувчи, айбланувчи уларда тегишли 
процессуал мақомнинг вужудга келиши билан ҳуқуқлар борасида чекловларга дуч 
келишади. Тергов ҳаракатларининг бошқа иштирокчилари ҳам ишга жалб қилинган 
ҳолларда ҳуқуқларининг маълум бир тарзда чекланганлигини сезишади, чунки ҳар қандай 
тергов ҳаракатлари мажбурловчи хусусиятга эга ҳисобланади.

Тергов ҳаракатларини амалга оширишда инсон ҳуқуқларининг чекланиши процессул 
тартибни таъминлаш, жиноят-процессул тарзда исботлашни амалга ошириш мақсадида 
ваколатли органлар ва шахслар томонидан тергов ҳаракатлари иштирокчиларига нисбатан 
қўлланиладиган мажбурловчи таъсир кўрсатишни англатади.

Инсон ҳуқуқларини чеклашнинг чегараси деганда қонун билан мустаҳкамланган 
ҳуқуқий чекловни қўллашда шахснинг ҳуқуқ ва манфаатлари соҳасига аралашишнинг 
хусусияти ва даражаси, усулларини аниқлаш имконини берувчи қонунчиликка мувофиқ 
белгиланган қоидалар тушунилади.

Тергов ҳаракатлари иштирокчиларининг ҳуқуқларини чеклаш қатъий процессуал 
тартиб асосида ҳамда қуйидаги шартларга риоя қилинган ҳолда амалга оширилиши 
лозим: чекловларни қўллашга ваколатли бўлган органлар ва шахслар доирасининг маълум 
чегараси; ҳуқуқий чекловлар қўлланилиши мумкин бўлган шахсларнинг доираси; қонун билан 
белгиланган чеклов муддати; муқобил вариантларни қўллаш имконияти, инсонпарварлик ва 
адолат тамойилларига риоя қилиш.

Инсон ҳуқуқларини чеклашнинг қонунийлиги ва асослилигининг ҳуқуқий кафолатлари 
деганда халқаро ҳуқуқ нормалари, конституциявий, жиноят-процессуал қонунчилик 
ва бошқа қонун ҳужжатлари билан белгиланган шартлар, воситалар ва усулларнинг 
йиғиндиси, шунингдек улар асосида амалга ошириладиган ҳамда жиноий судлов жараёнида 
шахснинг жисмоний, ахлоқий ва руҳий дахлсизлиги, шахсий эркинлиги ва хавфсизлигини 
ўзбошимчалик билан қилинадиган тажовузлардан ҳимоясини таъминловчи процессул 
фаолият тушунилади.

Жиноят процессида одил судлов ва инсон ҳуқуқларининг кафолатлари ягона, ўзаро 
боғлиқ қатъий тизимни ташкил қилади. Ушбу тизимдаги бирор бир элементнинг бузилиши 
нафақат жиноий судлов аниқ бир иштирокчисининг ҳуқуқини бузади, балки бутун тизимга 
таъсир қилади, жиноий иш юритиш натижаларига зарар етишига, унинг самарасизлигига ва 
бузилишига олиб келади. Шу сабабли, тергов ҳаракатлари жараёнида шахснинг ҳуқуқларини 
таъминлаш масаласи юзага чиқишиши шубҳасиздир. 

В.Мельниковга кўра, “жиноят процессини амалга оширувчи тегишли органлар ва 
шахсларнинг мажбуриятлари тизимида ҳуқуқий таъминотга йўналтирилган ва “вакиллик” 
номини олган мажбуриятлар муҳим ўринга эга” [8, Б.32]. Ушбу мажбуриятларга асосий 
мақсади жиноий судлов ва тергов ҳаракатлари иштирокчиларининг ҳуқуқлари, эркинликлари 
ва қонуний манфаатларини амалга ошириш, ҳимоя қилиш ва тиклаш ҳисобланувчи 
процессуал воситаларни намоён қилувчи муҳим ҳуқуқий кафолатлар сифатида қараш зарур 
[9, Б.7, 20].

Қайд этиш лозимки, тергов ҳаракатлари иштирокчиларининг ҳуқуқлари фақат ушбу 
ҳуқуқларга мос келувчи норматив жиҳатдан мустаҳкамланган мажбуриятлар мавжуд 
бўлгандагина таъминланиши мумкин. Бу тергов ҳаракатлари иштирокчиларининг жиноят 
процесси принциплари мақомига кўтарилган ҳуқуқларига ҳам, ёки унинг алоҳида таркибий 
қисмларига ҳам тўлиқ равишда тааллуқли бўлади. Масалан, тергов ҳаракатини амалга 

ошириш вақтидаги шахсий дахлсизлик ҳуқуқи тергов ҳаракатига иштирокчиларни жалб 
қилувчи терговчининг (суриштирувчининг) тергов ҳаракатини иштирокчилар белгиланган 
вақтда келганидан кейин дарҳол амалга ошириш мажбуриятини келтириб чиқаради.

Тергов ҳаракатларини амалга оширишда инсон ҳуқуқ ва эркинликларини таъминлаш, 
хусусан бу жараёнда инсон ҳуқуқлари чекланишининг ҳуқуқий масалалари юзасидан 
қуйидаги асосий хулосаларга келиш мумкин.

Биринчидан, жиноят процессида инсон ҳуқуқ ва эркинликларини таъминлаш деганда 
жиноий судлов иштирокчиларининг процессуал ҳуқуқ ва мажбуриятларини амалга ошириш 
учун муносиб шароитларни яратишга йўналтирилган терговчи, суриштирувчи, прокурор, 
суднинг фаолияти тушунилади.

Иккинчидан, инсон ҳуқуқларини чеклашнинг чегараси – қонун билан мустаҳкамланган 
ҳуқуқий чекловни қўллашда шахснинг ҳуқуқ ва манфаатлари соҳасига аралашишнинг 
хусусияти ва даражаси, усулларини аниқлаш имконини берувчи қонунчиликка мувофиқ 
белгиланган қоидалардир.

Учинчидан, тергов ҳаракатлари иштирокчиларининг ҳуқуқларини чеклаш имконияти 
қуйидаги қатъий шартларга риоя қилинган ҳолда амалга оширилиши лозим: чекловларни 
қўллашга ваколатли бўлган органлар ва шахслар доирасининг маълум чегарасини белгилаш; 
ҳуқуқий чекловлар қўлланилиши мумкин бўлган шахсларнинг доирасини мустаҳкамлаш; 
қонун билан белгиланган чеклов муддатини ўрнатиш; муқобил вариантларни қўллаш 
имкониятини яратиш.

Тўртинчидан, шахснинг дахлсизлик ҳуқуқини чеклаш қуйидаги қоидаларга қатъий 
риоя қилишни талаб қилади: 

1) шахснинг қадр-қимматини ҳурмат қилиш: ҳақорат қилиш, таҳқирлаш, таҳдид қилиш 
ва бошқа ноқонуний ҳаракатларни амалга ошириш тақиқланади; 

2) жиноий судлов иштирокчиларининг ҳаёти ва соғлиғи хавфсизлигини таъминлаш: 
зўрлик ишлатиш, қийноқлар, ғайриинсоний муомала, ҳаёти ва соғлиғи учун хавф яратиш 
тақиқланади.

